
“Ҫичӗ хӗлӗхлё тӗнче” кӗнекене кёрсе курнӑ 
хыҫҫӑн чуна илӗртӳллё, ӳпкевсӗр, ачаш поэзи 
тыткӑнларӗ.

Любовь Федорова ҫут ҫанталака, илеме,
этемлӗхе савакан ҫын. Унӑн ҫуралнӑ кётесӗ,
ашшё-амӑшё, юратнӑ ҫёр-шывӗ пур. Тӑван
чёлхемӗр сӑвӑҫа иксӗлми вӑй-хӑват ларса тӑрать. 
Ҫавӑнпа унӑн сӑввисем ӑшпиллӗ, тарӑн шухӑшлӑ, 
асамлӑ. Чӗлхи яка, ҫыпӑҫуллӑ.

Любовь Федорова лаянхи литературӑла ҫӗлӗ 
сывлӑш кёртсе ӑна татах та луяллатрӗ: улра 
чӑвашлӑх лурӑнать, чӗрилчеп таса ҫӑлкуҫ тапса 
тӑрать.

“Ҫичё хёлёхлӗ тёнче” вулакана савӑнтаракан, 
пурӑнма хавхалалтаракан кёнеке.

“Ҫичё хёлёхлӗ тӗнче” алҫырӑвне кул ҫути 
кӑтартнӑ “Елчӗк” ентешлёхён ертӳҫине Олег 
Николаевич Викторова, И. Н. Ульянов ячёллё 
университет ректорне Лев Пантелеймонович 
Куракова чёререн тав тӑватӑп.

Чӑвальра ырӑ ҫынсем пур-мён, пурӑнатлӑр-
ха.

Любовь Федорова

Любовь Федорова -

Раҫҫей писателёсен Союзён члене.
Вӑл Чӑваш Республикин Ел чек районёнчи 

Энтепе ялӗнче ҫуралса ӳснӗ. Чӑваш патшалӑх 
университечӗн историпе филологи факультетӗнчен 
вӗренсе тухнӑ.

Ҫӗнӗ Тӗмер, Аслӑ Пӑла Тимеш, Энтепе 
шкулӗсенче ӗҫленӗ, тӑван чёлхе вӗрентнё. Унӑн 
сӑввисем Республикӑри хаҫат-журналсенче, 
коллективлӑ сборниксенче пичетленеҫҫӗ.

Малтанхи “Йӳҫӗ пыл" сӑвӑ кёнекишӗн 
Любовь Федорова 1992 ҫулхи вулакансен преми 
лауреачё ягне илме тивӗҫ пулнӑ.

“Ҫичӗ хёлӗхлё тӗнче" -  авторӑн иккёмӗш 
кӗнеки.

Любовь Федорова халё Шупашкарти 34-мёш 
шкул-гимназире ёҫлет.

Ҫинҫе турат лартатӑп савӑта 
Ҫурхи кунра асамлӑн вӑй илмешкӗн,
Вӑл тивӗҫ мар, шутлатӑп та, вилмешкӗн, 
Ҫӗнтерӗпӗр пӗрле ку вӑхӑта.
Тухсассӑн унӑн пӗчӗкҫӗ папки,
Шыв ҫулӗ тӑрӑх нӳрӗ хӑпарсассӑн, 
Йышланнӑ май хуллен хӑлха ҫакки 
Эх, тапӗччӗ вара чӗре хавассӑн.
Сиплевҫӗ евӗр чирлӗскерӗмпе 
Ачашшӑн калаҫатӑп, хӗрхенӳллӗн:
- Мӗн пулчӗ, тусӑм, ыратать мӗскер? 
Пӑхатӑн мар-и питӗ кӳренӳллӗн? 
Кайсассӑн чун, сисчевлӗх пирӗнтен,
Мӗн юлӗ-ши малашшӑн ҫут тӗнчен?

/Т\ /14 х|\

Ҫил хапхаллӑ пушӑ сӗмлёх 
Хӑлтӑр-хӑлтӑр! тунӑ чух 
Тапранмасть пушшех те чӗлӗх,
Ӑш-чикре вут-ҫулӑм ҫук.
Аҫа-ҫиҫӗм ҫиҫнӗҫемӗн,
Тӑвӑл ҫаврӑннӑ кунра 
Капланать илемлӗ ҫемӗ,
Вӑранать вӑй-хал юнра.
Уйӑхран та, ҫӑлтӑртан та,
Кайӑкран та ҫӗмӗртрен 
Ҫырӑнать поэма, ода,
Ҫеҫкене ларать сирень.

Ванчё тӗкӗр чӑл та пар!
Кайрӑн-шим манран, тивлетӗм?
Куртӑм анӑҫсӑр типшар.
Ванчӑк каытӑкшӑн йӗретӗп.
Пуҫтармашкӑн ҫук ӑна,
Кӑтартаймё тек сӑна.
Мӗншён ватрӑм тӗкӗре?
Чём паратчӗ вӑл сӗре.
Тен, эп тӗшмёшлӗ хӑш чух,
Пурнӑҫран та юлнӑскерӗм.
Куҫкӗскисӗр ӑшӑ ҫук.
Ҫыпҫӑнсамччӗ, ҫутӑскерӗм.

* * *

Кӑввик-кӑввик кӑвакарчӑн, кӑлтӑртатмӑш кайӑк эс, 
Тӗлӗнтермёш вайлӑ каччӑ, эс камне епле пӗлес? 
Тӗнкӗл-тӗнкӗл ҫур кӗввиллё янкӑс хӗлӗхлӗ кунра 
Ҫупӑрларӑн-евӗклерӗн, тем вӑранчӗ ман юнра. 
Хамӑр хывнӑ кӗпер ҫийӗн карлӑк ҫакрӑмӑр пӗрле, 
Ҫылӑхне те пӗччен марччӗ иккён турӑмӑр ҫёрле. 
Кӑввик-кӑввик кӑвакарчӑн, ма вӗҫетён аякра? 
Ӑмӑрт каччӑҫӑм, савниҫём, эсӗ манӑн чунӑмра.



Эс ӑнкаруллӑ, тилхепе:
Ыр утӑн юрттине ӑнланнӑн,
Ҫул кӑтартуҫӑн та тӑваннӑн 
Тӑнлатӑн манӑн тимлӗхе.
Ма турткалас сана хистевлӗн 
Сём-тӗттӗм ҫӑлтӑрсӑр хирте? 
Пӗлетёп эп: ҫунам тиевлӗ, 
Лашамҫӑм ывӑннӑ, чётрет. 
Чёнмесӗр, лӑпкӑн, теветкеллӗн,
Вут ҫутине, ӑшша туйса,
Утса пыратӑн, выльӑх, меллӗн, 
Мӗскер калам-ши тав туса?
Эп кӗҫёр пултӑм тилхепеҫё,
Ҫул пӗлекенё, тусӑм -  эсӗ.

* * *

Тӑват кӗтеслё пӳлём - ман тавра, 
М алалла пӑхсассӑн - пӗр ҫавра.
Е кайса пӑхам-и тӳрӗрен,
Мӗн ырри кӗтетӗн тӳререн.
Вырӑн пулмӗ маншӑн ҫӑтмахра, 
Тӑпӑртатӑп вёҫӗм тамӑкра.
Хутӑп вилӗм хуранне лере,
Ҫын шӑпийӗ шутсӑр тӗрлёрен. 
Тӗттӗмре те пёчёк ҫӑлтӑр пур, 
Ҫутӑра курмастӑн эсӗ хур.
Пӑнчӑ тимлекенӗн кӑнтӑрла 
Пурнӑҫӗ те иртӗ ӑтӑрла.
Кӑшт кӑна лулсассӑн теветкел -  
Сулхӑнра та йӑл кулать хӗвел.

Аслатиллӗ аҫа-ҫиҫӗм эс пулатӑн, Аҫтаха,
Миф сӑнарлӑ ҫӗр чёрчунӗ Комодо калти-варан. 
Янкӑсен пур киккириклӗ кил илемӗ игуан, 
Мускаври килйыш агамё юрататчӗ таракан. 
Аҫтахаллӑн курӑнать-тӗр чӑвашра ула така, 
Ачасемшӗн, - юмахлатнӑн, вӑрманти улатакка. 
Вырӑссен сӑмахӗ тӑрӑх, шыв чӗр чунӗ -

крокодил,
Аҫтаха -  пӑлан сӑнарӗ, мӑн тӗпеклӗ хур аҫи, 
Аташра аташтаратчӗ нарӑс каҫӗ арҫури, 
Кукӑр-макӑр пускалатчё ҫатракаллӑ ар ури. 
Пайӑтри Хӗветӗр мурё хуҫрӗ ҫурмаран пӗкке, 
Аҫтаха -  халап сӑнарӗ, вӑкӑр евӗрлӗ сёкет.

* * *

Эп шухӑшпа ҫӳретӗп ёмёлкен,
Ман курӑнас килмест ытла ӗлккен.
Тӑрасшӑн мар ҫӳлте хам халӑхран,
Асси пулас килмест ҫапах йӑхра.

* * *

Тӗлӗнтермӗш илтрӗм-ха,
Тӗлӗнтермӗш кургӑм-ха,
Шӑл ҫёмӗрсе кӗрет, тет, - 
Тел ей ҫакӑ пулать, тет.
Кагӑк шӑллӑ пултӑмах, - 
Ҫурма телей куртӑмах.
Пёр шӑлсӑр, ай, юлтӑмах, - 
Тулли телей куртӑмах.

Эс кайрӑн та -  каймарё пуль тёнче:
Эп ишрӗм тарӑн тинёс тёпёнче,
Пёр вӑхӑт йӑралантӑм юшкӑнра,
Ман ятӑм -  шывӑм илтӗнчӗ хура.
Эс кайрӑн та - чупаттӑм эп ҫуран, 
Пирчесшӗн марччӗ уҫӑлнӑ суран,
Элекӗ ҫакӑнатчӗ кӗперен,
Сӑмахӗ пулчӗ шутсӑр тӗрлӗрен.
Эс кайрӑн та -  каймарӗ Ырату,
Чун сурнӑ майӑн ҫунчё Юрату.
Эс килтӗн -  сӳнчӗ маншӑн ҫут тёнче, 
Кайсам, савниҫӗм, лӑпкӑ тӑр-пӗччен.

* * *

Шап-шурӑ тӑманра сёмленнӗ шухӑш, 
Мӗн-ма вӗҫетён лӑпланса тасан?
Эс ҫаврӑнаттӑн аскӑн куҫлӑ, шуххӑн, 
Тавралӑха ҫил-тӑвӑл хускатса.
Халь сассӑр кӗтесре тупасшӑн канлӗх 
Пёр тӑнӑҫлӑхсӑр пурӑннӑ Чӗре.
Вӑл халсӑр тапнӑ чух ҫынсем мӗн калӗҫ 
Юн, хум ҫилхиллёп эс кӗрсем чӗрре.
Чуп, ыткӑн-вайкӑн Ҫӗмёрт шывӗ саслӑн, 
Ҫур купӗ ҫитнӗн савнӑ ялӑма.
Нар питлё кулкалам ялан хаваслӑн, 
Чёреҫём, санӑн шухӑ тапмалла.



Сан шухӑшнах йёрлетёп пуль,
Эс ҫырнинех ҫыратӑп пуль.
Тен, эсё те -  пулатӑп эп,
Эпир -  пӗр кӗвӗллӗ дуэт.

* * *

Ку каҫӑн асамне мӗн-ма пытарӑп? - 
Хӗл ларнӑ майлӑрах кӑштах юнтарӑп, 
Пӗлетӗп эп пемешкӗн кутӑна,
Ҫухатнӑ евӗр пулӑп, тен, тӑна. 
Мӑртлатнӑн ларӑп пёчӗк хӗр пёрчийӗн 
Е ҫӑлтӑр куҫлӑ кӗмӗл юр пёрчийён,
Е пирёштиллён кӗрёп канӑҫа,
Тимленӗн сӑнӑп ӗмӗт-шанӑҫа.
Ҫак юмахри савниллӗ Вутӑш хӗрӗн 
Телейлӗ иртӗ юратуллӑ ҫӗрӗ.

* * *

Хӳхӗм чечеке пыл хурчё лармасан, 
Ешӗл пахчана саркайӑк сӑрмасан, 
Авӑтмасассӑн ҫырмара куккук 
Та вран илемӗ ҫук.
Кур: ылтӑн хурт тем чухлё ҫаранра, 
Юрларё кёҫӗр кайӑк пахчара,
Пӗр чарӑнмасӑр авӑтрӗ куккук,
Пуҫра салхулӑх ҫук.

Тикӗт пек пулсассӑн та хура 
Перекетлё тыт, эс, ҫӑкӑра:
Пёр тӗпренчёк ан ӳкер ҫӗре, 
Ҫӑкӑр ҫыншӑн кирлӗ кунсерен.

* * *

Хёл тӳшекӗ -  йывӑр пуснӑн -  
Ҫӗтёк-ҫатӑк хӑш тӗлте.
... Шухӑ ҫилпелен, тёк пуснӑн, 
Юр пӑтратрӗ пёлӗте.
Ш урӑ каркӑҫ уҫӑлмалӑх 
Тупаймарӗ пуль самант:
Куҫӑма хуплать шӑналӑк,
Кун илсех пырать хӑват.
Каялла тумастӑп утӑм,
Мӗн иулсан та -  малаллах. 
Курмаллах ман пёчёк ҫутӑ 
Кӑларсассӑн вӑй-хала.
Кукленет ҫын пӗр ҫӗрте,
Тем те пулӗ ӗмёрте.

* * *

Аскӑн мар-и ӗнтӗ ҫил ачи: 
Чупгарать пӗчченҫё катаччи. 
Арпаштарнӑ ҫилхине юри, 
Урӑм-сурӑм илтӗнет юрри. 
Хӑрхӑм тупрё, курӑр, тӑрпалтай, 
Тем кала та -  лешё ҫӑмӑлтгай: 
Илчё хӑйён ытамне хёре, 
Чарӑнмасӑр вёҫӗм ихӗрет.

Ҫанталӑк илтӗр манӑн ыйӑха,
Упкевӗм пулмӗ уншӑн уйӑха:
Эп ҫӗр чӗртмешкӗн килнӗ ҫӗр ҫине, 
Ҫагша ҫуратнӑ турӑ ҫынсене. 
Телейлӗскер, ирттерӗп ӗмӗре 
Пӗр ҫӑлтӑр ҫинелле пӑха-пӑха.
Унта хывасшӑн вӑрӑм кёпере 
Шыратӑп эп чи хаклӑ сӑмаха.
Ах, шутсӑр аякра-мӗн ҫав хёлхем, 
Сӑвайӑмсем, ҫитейӗр-ши кайран? 
Ҫителӗклӗ пулсан та -  халлӗхе, 
Тармастӑп пурпӗр хурлӑ шӑпамран.
... Хывать -  хывать ҫын ӗмӗт кӗперне, 
Ун савӑнмашкӑн юлнӑ, тен, эрне.

* * *

Маншӑн хӳхлеместӗн эс салхун,
Маншӑн нӑйкӑшмастӑн эс, гитара. 
Саншӑн эпӗ иртнӗ тёлӗк, кун. 
Шупкаланнӑ сӑнлӑх ҫеҫ, мӑнтарӑн.
Эп кӗреешӗн санӑн кӗввӳне
Ҫёр чӗртеттём ҫӑлтӑр ҫуннӑ майӑн,
Ёнереттӗм шӑппӑн, пӗчёк кайӑк,
Килчӗ чуншӑн ӗмёрлӗх ӳнер.
Унӑн тупинче мӗн чухлё вӑй,
Унӑн килӗнче мён чухлӗ сӑй,
Муза тӗнчинче - кашни поэт,
Юрӑҫ та ӳнерҫӗ, Президент!



Пӗлетӗп: пурнӑҫ шутсӑр тӗрлӗрен,
Вӑл вӗҫсӗр тӑсӑлан сюжетлӑ проза, 
Асапӗпе телейӗ -  ик тӗсрен:
Сӗм тӗттӗмлӗх, садри шап-шурӑ роза. 
Илтетӗп эпӗ ҫитмӗл ҫичӗ сас 
Поэзи пахчинче ҫӳренӗ майӑн,
Пӗр кайӑкӗ юрлать ытла ансат,
Пур кӑткӑс кӗвӗре те пурнӑҫ лайӑх. 
Курасчӗ ытларах та ман тӗссем,
Илемлӗ чунлӑ пулӗччӗҫ ҫынсем.

'̂Т4 'Т4 'Т'

Ҫил пуснӑ ик енлӗ ҫыранлӑх, - 
Ачалӑхӗн йӗрӗ ҫырмалӑх.
Тем ҫӳллӗш хунанӑ хӑва,
Эп саншӑн халь пӗчӗк хӑна.
Тахҫан вӗтлӗх тӑрӑх чупаттӑм,
Мана эсӗ хыт чуп тӑваттӑн,
Ларсан лапчӑнатчӗ ҫерем,
Манпа эс чӗртеттӗн ҫӗре.
Ҫич саслӑ асамлӑ хӑвалӑх,
Яш ӗмӗршӗн юлтӑн хӑналӑх.

Малтанхи сукмака тунӑ евӗр аран, 
Тарӑн юр кӗртӗнче ашса пынӑн ҫарран 
Эп хыватӑп кӗпер санпала хам хушша, 
Тытаясчӗ унта иккён пулнӑ ӑшша.

Ҫӗмӗрт хӑрнӑ ҫакӑ вырӑнта,
Ӑвӑс, ҫирӗк, шурӑ хурӑн та.
Хӑмӑрланнӑ темӗншӗн ҫерем,
Эсӗ те итлесшӗн мар, чӗрем.
Тӑнласамччӗ манӑн сӑмаха,
Ҫӗнтеретпӗр, тусӑм, тумхаха:
Симӗслентӗр ку тӗлте ҫаран,
Тымарлантӑр ишӗлнӗ ҫыран.
Ӳстермешкӗн тивӗҫ санпалан 
Асӑнмалӑх ҫӗмӗрт те палан,
Шӗшкӗлӗх хунатӑр ҫулсерен,
Лартӑпӑр юманлӑх та сирень.
Шурлӑх чапӗ -  хӗрлӗ кӗтмелте,
Шур ҫырли те пулӗ ку тӗлте.
Кӑмпана ҫӳресчӗ хырлӑха 
Сухӑр сӗмӗ ҫапнӑ ырлӑха.
Ҫӗнететпёр сарӑхнӑ ҫӗре,
Итлесемччӗ эс мана, чӗре.

* * *

Эп сӳнтертӗм санӑн шӑрпӑк ҫулӑмне,
Эс сӳнтертӗн манӑн ӑшӑмри вута.
Нимӗн те чӗртмерӗ кӑмӑл вутчульне, 
Ҫункӑҫ ҫеҫ кӗлленчӗ хӗмсӗррӗн унта. 
Мӗн сӳнмесӗр юлнӑ? Пирӗн ку -  пушар, 
Иксӗмӗршӗн пулчӗ хурлӑх та типшар.

Тахҫанах юрламасть сарӑ кайӑк, 
Уншӑн йывӑҫ турачӗн ҫук айӑп. 
Хӑрнӑ пирӗн умри хурама,
Чӗвӗл сасӑ тухмасть урама. 
Пӗчӗк кайӑкшӑн лартрӑм йӑмра 
Юрӑпа вӑранма ирсерен.
Вӑл вӗрентӗ ачашшӑн ырра, 
Кӗвӗ майӑн вӑрантӑр сирень. 
Тахҫанах юрламасть сарӑ кайӑк, 
Уншӑн хӑрнӑ туратӑн ҫук айӑп. 
Йывӑҫ кирлӗ мӗн пур таврара, 
Кайӑк-кӗшӗк юрлатӑр, ара.

* * *

Картина сӑнарне чём панӑскер палитра, 
Хӑйне кам парӗ чун халь тӗттӗмре?
Тем тӗрлӗ сӑрлӑскер, ӑстаҫӑна вӑл кӗтрӗ, 
Ҫын вилӗмӗ кӗскетрӗ ӗмӗре.
Нимех те юлайман килйышшӑн ват ӳнерҫӗн, 
Хӑварнӑ мулӗ -  халӑхшӑн кӑна.
Вӑл пурӑннӑ пулсассӑн та -  тёнчешӗн.
Мӗн тӑвӑн, эпӗр -  вӑхӑтлӑх хӑна.

* * *

Хура кунсен хурри пулать-и ӗнчӗ?
Ҫук тикӗтпе варлаймӑн кӗмёле.
Кашни ҫынах пулмасть нихҫан та вӗчӗ, 
Пурнас та марччӗ пирӗн шӗкӗлле.

Эрешмен карти.
Ҫинҫе ҫип йӗрӗ.
Те тӗшмӗше эп хутӑм чӑнлӑха?
Мачча ҫинчен анать вӑл аҫтахан -  
Чӗп-чӗрӗ,
Пачах пӑсмасӑр канлӗ шӑплӑха.
Хыпарҫӑ пек саламлашан, тискерӗм,
Сана эп элчӗ вырӑнне хурам.
Йӗри-тавра эрешменсен кӗперӗ:
Ҫыру килет. Телейӗм те пурах.

N1/
/ТЧ /14 / |ч

Тӗнкӗл-тӗнкӗл! тӗнкӗлтетмӗш шӑнкӑравлӑ ут пӗкки, 
Килтӗн-им кранк! кранк! сассиллӗн ҫӑварниллӗ кун

екки?
Вӑхӑтран иртсе чупаслӑх туйӑм пур-тӑр урара... 
Шӑнкӑр-шӑнкӑр шыв юххиллӗ савӑк пурнӑҫ

урамра.
Шухӑшӑм, пӗр кутӑнлашнӑн, чӑхӑмланӑн лашалла, 
Темшӗн вӗҫӗмсӗр пӑхасшӑн васкамасӑр каялла. 
Сӳнтересшӗн мар-тӑр кӑмӑл иртнӗ кунӑн вучахне, 
Килӗштернён ҫав кӑвайтӑн ҫутӑ-ҫутӑ асапне.
Ялкӑш ҫулӑм -  юр ҫинче,
Эсӗ маншӑн - ҫур тӗнче.

* * *

Мана ан парӑр темӗн тӗрлӗ ят,
Эп пулнӑ та, пулатӑп халӑх сӑвӑҫӗ.
Ман унсӑр та пур хамӑн сӑн-сӑпат,
Пулмастӑп эп нихҫан поэзи сӑвӑсӗ.

Ах, тесе каламӑттӑм, 
Эх, тесе каламӑттӑм -  
Йывӑр шухӑш сырӑнчӗ, 
Тем амакӗ курӑнчӗ.
Ах, ах...
Эх!

/|\ У|ч утч

Шурӑ юр пек ирӗлессӗн 
Туйӑнатӑн эс,
Ҫырмари шыв пек типессӗн 
Туйӑнатӑн эс,
Ҫилпеле пуҫна пӗкессӗн 
Туйӑнатӑн эс,
Темшӗн мансӑр та вилессӗн 
Туйӑнатӑн эс.

* * *

Те хӑнӑхрӑм пӗр евӗр пурнӑҫа,
Пӗр сӑнлӑх вӗҫӗм курӑнчӗ куҫа:
Хӗвел тухать сӑрт хыҫӗ айӗнчен, 
Каҫпа хӗп-хӗрлӗ анӑҫ темӗччен. 
Улӑштаратӑп талӑк саккунне,
Хупланӑ карчӑк пысӑк хӑлхине, 
Кӗскетнӗ хӑйӗн вӑрӑм чӗлхине.
Ун умӗнче шыв, тӗкёр-кӗленче.
... Хуп турттармастӑп вӑхӑтсӑр ҫӗрле, 
Ларатӑп вупӑр тӗнчипе пӗрле.

Елчӗк ҫӗрӗ канлӗ кӑтӑшра,
Уй мулкачё тарӑн шухӑшра.
Хӗл иртмесӗр вӑранаймӗ хир, 
Мӑкӑрланчӑк чӗлӗмлӗ пӗр ир. 
Эпӗ халӗ чыслӑ хӑнара:
Кӗрекеҫӗ лартнӑ юр-вара,
Хур какайӗ, ҫӑмӑл аш, шӑрттан, 
Тӗрлӗ пулӑ, тӗтӗмлӗ ҫӑрттан. 
Ӗҫтереҫҫӗ кӑпӑклӑ сӑра,
Темӗн тӗрлӗ хаклӑ эрехне, 
Тутанса пӑхатӑп эп сыра,
Тӑван ялӑн тутлӑ шерпетне. 
Елчӗк енӗм, тав сана сӗре, 
Ю рататӑп эпӗ ҫак ҫӗре.

Асӑнни - аллӑ кун, 
Тӗмсӗлни -  тӑхӑр кун, 
Аякка каймалла,
Аппана курмалла.
Шухӑ пыр ярӑнать,
Кӗҫӗтет алгупань.
... Нӳхрепрен кӑларать 
Сӑрине пӗртӑван.
Шурӑ чӑкӑт касса 
Суяппа хӑналать. 
Ш ӑрттанне пуҫласа 
Йӑмӑкне вӑл сӑйлать. 
Асӑнма -  аллӑ ҫул, 
Тӗлӗнме -  тӑхӑр ҫул. 
Суяппаҫӑм, аппа,
Саванатӑп санпа.

Ҫичӗ хӗлӗх ҫакнӑ пуль 
Электрица юпине. 
Нотӑсемлӗ: ми, фа, соль... 
Шӑнкӑрч ларнӑ фа ҫине. 
Ми ҫинче - ула курак, 
Кӗвӗллӗ хӑйне кура.
Ик сасса пусать: ра-ра..! 
Эп кунта патша, ур-ра! 
Эреветлӗ те теветлӗ 
Соль ҫинче чакак юрлать. 
Кайӑк хӗр пекех теветлё, 
Вӗҫкён ҫемӗ кӑларать. 
Шӑпчӑк ҫепӗҫ лира евӗр 
Си, ми, реллӗ хӗлӗхе 
Турткаларӗ питӗ евӗк 
Мухтаса илемлӗхе.
Ҫичӗ тӗрлӗ нотӑра 
Юрӑ-кӗвӗ пит пуян,
Кайӑк хорӗ урамра 
Кунӗпех янрать паян. 
Чӑваш енӗн ҫӗрӗнче -  
Ҫичӗ хӗлӗхлӗ тӗнче.

Лашана хӗнекен -  
Арӑмне хӗсекен.
Ырлӑхран ыракан -  
Кӗлмӗҫе тухакан.

Чӗвен тӑрса пӑхатӑп кантӑкран: 
Пытанчӗ-шим, пытанчӗ-шим тӑпра? 
Ҫап-ҫамрӑк хурӑн ҫакнӑ чӗр ҫитти, 
Шап-шурӑ юрлӑ савӑк хӗл йытти. 
Эп кӗреймесӗр кёмӗл тӗнчене 
Упратӑп кӗрӗн сарӑ ӗнчине, 
Сывпуллашмасӑр кайрӗ ылтӑн туй, 
Пёр харӑссӑн шуралчӗ иӗтӗм уй. 
Тунсӑх чирӗ юлчӗ тӑпрара, 
Шурӑ-шурӑ мамӑк таврара.

* * *

Шур илнӗ кантӑкӑн куҫне,
Ҫӗр кӗҫӗр шӑп ҫур талӑк суккӑр. 
Йӑмра тӑратнӑ ҫухине,
Ларатӑп эпӗ те пӗр туссӑр.
Эс курпунланнӑ май, йӑмра, 
Килен-каянӗ, ай, пит шутлӑ. 
Ҫакмарӑм питӗркӗч-ҫӑра 
Кӗртесшӗн мар ҫынна ҫич ютлӑн. 
Е сивӗнтӗр, туссем, манран 
Ҫӗр тӗрлӗ шухӑшлӑ пулнишӗн, 
Виҫеллӗ-хурлӑхлӑ кулнишӗн,
Тухатӑп урама сайра.
Эп ватӑ мар-ха халлӗхе,
Туссем, куҫ хӗмӗ те ялтравлӑ. 
Илтсемӗр ҫепӗҫ хӗлӗхе:
Ҫур кунӗ саслӑ, шӑнкӑравлӑ.

Хӗртсурт

Сарӑ-сарӑ йывӑҫ ҫурт,
Сарӑ пӳртре -  сар сентре. 
Пурӑнать кунта хӗртсурт 
Ӑшӑра та сивӗре.
Чӑррӑк! Чӑррӑк саслӑскер, 
Питӗ-питӗ ӑшӑскер.
Кӑлтӑр! Кӑлтӑр! ҫӑм арлать,
Ун йӗкийӗ шав юрлать:
«Кун килет те ҫӗр килет,
Хӗл иртет те ҫур килет, 
Ӑшӑ-ӑшӑ пӳлӗмре,
Пӗтӗм пурнӑҫ - илемре.
Сак тулли -  ача-пӑча,
Пӗринчен тепри маттур,
Тӗпелте пур улача,
Вӑл хӗвеллӗ - ҫке, ай, тур!
Кил хуҫин ӗҫчен алли 
Тӗртнӗ ачисем валли 
Тӗрлӗ тӗслӗ ҫиппелен,
Хурҫӑ вӗҫлӗ йӗппелен».
Ҫавра сӗтел хушшинче -  
Ырӑ пӗлӗш -  хурӑнташ.
Кӑмакан вут ӑшшинче -  
Ҫуртшан ҫак Хӗртсурт -  юлташ. 
Вӑл сыхлать пур инкекрен: 
Пушартан та сивӗрен,
Тӑвӑлтан та шӑрӑхран,
Аякран е ҫывӑхран.
Кил-ҫуртра усал-тӗсел 
Ернине пӗлсен Хӗртсурт 
Ай, сӑнать те тимлесе,
Ун тӑшманӗ -  пӗтӗм хурт. 
Юратмасть эрешмене,

Шӑнана та пӑвана,
Тӗрлӗрен эрехсене, 
Арӑш-пирӗш тӑвана.
Ӗҫкӗпе ҫын иртӗхсен, 
Туслашсассӑн Шуйттанпа, 
Ӑйӑр евӗр ӗрӗхсен, - 
Сывпуллашӗ вӑл санпа. 
Килӗшмест ӑна шӑв-шав, 
Тӗрлӗ -  мерлӗ якӑлти. 
Юратмасть Хӗртсурт шӑрша, 
Е пулсассӑн йӑхӑлти.
Вӑл тухса тарни ҫуртран 
Сисгерет пур инкеке.
Савӑнӑҫ Хӗртсурт ҫукран 
Пӗтсе ларнӑ иккенне. 
Пушанать ҫавра сӗтел, 
Пӗтрӗнет унта Эсрел, 
Сакайне Усал кӗрет, 
Пусмӑрлать чипер хӗрех. 
Маччара ларать Шуйттан, 
Мӗн ырри кӗтен унран -  
Сыхлаймасть сире Хӗртсурт, 
Саланать ҫапла кил-ҫурт.

Манӑҫнӑ тӗлӗк 
Тесеччӗ сана, 
Канӑҫнӑ хӗлӗх 
Тесеччӗ сана, 
Тӑкӑннӑ сӗлӗ 
Тесеччӗ сана, 
Хуҫӑлнӑ чӗлёх 
Тесеччӗ сана -  
Курӑнатӑн. 
Янӑратӑн.
Пуҫ яратӑн. 
Сыпӑнатӑн.

* * *

Сисчевлӗ туйӑм юлчӗ халлӗхе, 
Хӑравҫӑ куҫлӑ пӗчӗк кайӑкла.
Вӑл сӗлкӗшшӗн ӑсатрӗ ҫак хӗле:
Юр шурӑ тӗслӗн ҫиҫрӗ кӑлӑхах.
Мӗн пулчӗ-ши сенкер каҫа курман 
Ем-ешӗл курӑк тӗслё куҫсене?
Илемлӗ пурнӑҫ, шурӑ е хура...
Мӗн ма усатпӑр эпӗр пуҫсене? 
Чӗв-чӗв-в-ӗк, чӗв-вӗк! саслӑ шӑпчӑкпа 
Ларассӑм пулмё тетӗн-и пӗрле? 
Пӗчченҫӗ кайӑк пӗчӗк шанчӑкпа 
Юрлатӑн чӗввӗк, чӗввӗк! эс ҫӗрле. 
Салхуллӑ тусӑм, сыпӑннӑ турат, 
Хаваслӑ юрӑ-кӗвӗ ҫеҫ шӑрат.

Шартлатса ҫурӑлать пӗрене,
Мӗн юлать паянтан ёнере?
Талӑк, чӗрёк сехет те минут, 
Тӑпӑрт-тӑпӑрт! сикен юлан ут... 
Мён юлать пирёнтен кунеерен 
Эрнене, виҫмине, ырана? - 
Ҫут ҫанталӑк ачи те сирень, 
Парнелесчӗ сире хурӑна.
Эп хӑварӑп хыҫа ёмёре,
Хампалан илмӗп сарӑ кӗре,
Чун кайсан та -  килет ӑшӑ ҫу, 
Ылтӑн-кӗмӗл ҫынсемшён ман ҫук. 
Ҫӳпҫемре мӑнуксемшӗн пурри -  
Пӗтӗм мулӑм -  ман кӑмӑл юрри.

* * *

Манпа сана уйӑракан,
Манпа сана ҫураҫтаракан 
Кёпер ишёлчӗ.
Кам ҫапӗ сӑвайне?

* * *

Иртнинче - эсё мар, манӑн кӑмӑл, 
Эпӗ шаннӑ-ёненнӗ кунҫул.
Лӗпӗш пек эсё вёҫрён ҫӑп -ҫӑмӑл, 
Халиччен-ха тумхахлӑ ман ҫул.
Сан ҫурхи шухӑшна пӗлеймерӗм: 
Вӑл раштав ҫилё пулнӑ иккен. 
Тутантартӑн, савни, йӳҫё эрӗм, 
Пурнӑҫ- йёплӗ шӑлан мӗн, кикен.

Шӑп сассӑм илтёнмсн чухне ҫынра -  
Эс чуншӑн хаклӑ, йывӑҫӑм - йӑмра: 
Ӑнланнӑн тумитлетпӗр иккӗн чух, 
Мӑнкӑмӑллӑх сан, тусӑм, чёптӗм ҫук. 
Ҫапса антарнӑ симӗс вуллуна 
Эп хӗрхенӳллӗн тытрӑм кашнинче.
Пӗр чурӑс ҫын сӳнтернӗ куллуна 
Ҫӗклесшён манӑн кӑмӑлӑм пёччен.
Халь ҫапнӑ-хуҫнӑ вӑхӑт ҫӗр-шывра, 
Тымарсӑр-кӑксӑр хӑварасшӑн пуль:
Этемлӗх хӳтлёх, тӑнӑҫлӑх шырать,
Укҫасӑр ҫыннӑн шав юхать куҫҫуль.
Эс илтӗн хӑвӑн хӳтлӗхне, йӑмра,
Ман евӗр сӑвӑҫ-юрӑҫ тенине.
Вулаҫҫӗ те, калаҫҫӗ ав тӑмра...
Пӗлетён эс ӳнерҫё еккине.
Ҫын мулсӑр та юрлать - ташлать иккен. 
Шуҫӑм киличчен -  кӗсле сасси.
ГТирте поэзи ӳстермест кикен,
Ҫыравҫӑ хушпшнче пулман асси.
Мӗн чухлӗ ҫамрӑк санӑн хӳтлёхне 
Ларса састашлӑх, тоника шырать. 
Упрасчӗ-ҫке йӑмралӑхӑн йӑхне,
Унта чӑвашлӑх чунӗ пурӑнать.

тумитлетпӗр калаҫатпӑр.

Мунча

Мунча хутрё кукамай,
Юратать вал ҫапӑнма.
Ӑшши ячё те самай,
Тытӑнчӗ такмаклама:
- Хаярри хуран тёпне,
Сӗрӗм -  тётӗмё ҫӳле, 
Ачашлар-ха Хёртсуртне, 
Шӑркине силлемелле.
Пӑс пек шурӑ пулмалла,
Хёрёх чир кӑлармалла.
Кӗсенне - ҫырма пуҫне,
Атташа -  пур ҫӑпанне.
Мухмӑр чирӗ -  Мӑрата, 
Кӑрчанакӗ -  ямӑта.
Хӗсёрлеймё хӗрлёхен,
Тухтӑр- пӗттӗр пур кикен, 
Тасалатпӑр кирӗкрен.

* * *

Тарсам, ултавҫӑ, мӗлкӳпе пёрле: 
Хатарлӑху тухайнӑ сан ҫӗрле.
Эс хӗрсене йёртме кӑна ӑста, 
Хӳтӗлесси -  юратасси ӑҫта?
Эп вырӑна хуратӑп ҫынлӑха, 
Киленӗҫшён, эсрел, ан ҫулӑхах.

Шур илнӗ куҫлӑ юхӑннӑ карьер.
Ун кӑкӑрӗ те, типнё пек, тӑртанчӑк. 
Ҫӗр пичӗ шыв ҫӑтмасӑр курнӑн терт 
Ир сывлӑмӗ ӗҫсе пӑсланчё.
Ман савнӑ ялӑм шутсӑр айлӑмра,
Ун тухӑҫӗ енче - вӑрман та кӳлӗ. 
Хупланӑ ҫуртсене лаштра йӑмра,
Уй тӑрӑх тӑсӑлать карьерӑн ҫулӗ. 
Хамран ик хут ҫал-ҫамрӑк хырлӑха, 
Кавирӗн ӳснӗ симӗс улӑха 
Куратӑп та -  тухатӑн Энтепе,
Ҫӗр - шывӑн пайӗ, юрӑллӑ тӳпе.

^  ^'Т' 'Т- 'Т'

Ҫӑтӑр-ҫӑтӑр! тунӑ майӑн хӑмӑл 
Юншӑхласшӑн мар-и эсӗ, кӑмӑл? 
Пултӑрах ҫёр ҫийӗнче тӗтре,
Ҫёпре.
Кайӑк хур кикак! кикаклатсассӑн 
Мӗн тума сывлатӑн эсӗ ассӑн?
Ҫитмё тетён пулӗ шавлӑ ҫур 
Тспре.
Пӗлӗт лутраланнӑ майӑн ҫумӑр 
Кантӑк тӑрӑх юхӗ тӑп ӑр  -  шӑпӑр! 
Пурпӗрех ҫанталӑк уяртать 
Тӗпрен.

Ҫурхи кунсен ҫанталӑкӗ умра,
Кун кёнекин мёнпур ҫулталӑкӗ. 
Ачаш, кӑра та тӑвӑллӑ сӑнра 
Чёриклететчӗ пек ҫил алӑкӗ. 
Кӗртесшӗн марччё вӑл мана шала 
Хӑйён саккунне кӑна ӑнланнӑн,
Ҫил уттарасшӑн пулчӗ малалла:
Ҫёр экзамен тытмаллаччё манӑн. 
Ларас -  тӑрас килменнӗн пӗр тӗлте 
Вӑхӑт календарӗпе чупуҫӑн,
Пур шухӑш ҫӗкленетчӗ пёлёте, 
Шухӑскер, вӑл пулаймарӗ уҫӑ. 
Ҫитмен кӗре саваттӑм кӑрлачра 
Кӑмӑлӑм хёле шыранӑ майӑн.
Тем тӗлӗретчӗ питё шӑрӑхра,
Ку кахалшӑн марччё пулӗ айӑп. 
Халь сӑнатӑп: лӑпкӑ таврара,
Юр, ҫу каҫӗ, ҫулҫӑ пек манра.

Эп санӑн шурӑ пӗлӗтӳ пуласшӑн,
Эс ҫӳлелле тинкернине курасшӑн.
Эп сивё ҫил улавӗ ҫеҫ пуласшӑн, 
Сан хӑлхусем тимленине туясшӑн. 
Эн ӳкнӗ куҫлӗ ҫёрӗ пек пуласшӑн, 
Кам тупакан ачашлӑхне туясшӑн.

Ч у л - ч е ч е к

Сана шӑтса тухать тесе 
Никам та шутламан:
Кӗсье тёпне ҫеҫ силлесе 
Хӑварнӑ ӑнсӑртран.
Кун ҫутине курайманран,
Ҫеҫкем, эс шуранка.
Усеҫҫӗ ирӗк улӑхра 
Сан тусусем парка.
Чул ҫӗмёрсе тухма хӑват,
Кирлех вӑй-хал пире.
Чечек вут-хёмӗн ялкӑшать,
Хитре вӑл тёнчере.

* * *

Манӑн ҫӑлтӑр, - теҫҫё савнисем. 
Ҫӑлтӑрсем пиншерӗн ялкӑшаҫҫӗ. 
Хамӑннех савмаҫҫӗ-ши вёсем? - 
Куҫӗсем ялтра хёлхем сапаҫҫё. 
Манӑн ҫӑлтӑр ытарми хитре,
Вӑл ӑҫта вырнаҫнӑ -  каламастӑп. 
Ҫавӑнпа -  йӑл кулӑ ман питре, 
Ҫавӑнпа тавра та хӳхӗм маншӑн. 
Ҫӑлтӑр хирё евёр халь тӳпе,
Юр уйне те ҫӑлтӑрӑн куратӑп.
Ҫутӑ - ҫутӑ ҫӑлтӑр ҫулӗпе 
Савнипе пӗрле хавас утатӑп.

Кёреймен пулсан ҫеремлӗхе, 
Таптайман пулсан ҫеҫкелӗхе -  
Тухаймастчё те куҫҫулӗ сан,
Шӑпам.
Кёреймен пулсан ҫӑкалӑха, 
Таптайман пулсан ҫырлалӑха -  
Ҫырӑимастчё пёр сӑмах та сан, 
Шӑпам.
Татаканё-таптаканё эс, 
Кёрекенё-тухаканё эс,
Ҫухатусӑр кӑсӑк мар тёнче, 
Ыратусӑр питё те кичем.

* * *

Эс пӑхатӑн ялан кӳренӳсӗр, 
Хӑпаратӑн -  анан ӳркенӳсӗр,
Ҫут тёнчешён пулман ют ама, 
Мёншён, мёншён пёлместён канма? 
Сан куллу ҫырмари пёвере, 
Тумламра, пӑрпала кёвёре,
Аллусем ҫупӑрлаҫҫӗ пуҫран 
Тухнӑ май ялкӑшса тухӑҫран. 
Мӑшӑру е варли саншӑн -  уйӑх? 
Чун савни? Ҫавӑнпа ҫук-тӑр ыйӑх. 
Яланах сар хёвел пёр -  пӗччен, 
Вӑл таса та илемлӗ, чечен.
Урамра лайӑх ӑшӑ пурри,
Пахчара -  сарӑ кайӑк юрри. 
Ҫутатсам кантӑка эс, хӗвел,
Чӗрене ан кӑшлатӑр кӗве.

Ӑшӑм ҫуннӑ чух сана кӗтеттӗм. 
Макӑраттӑм саншӑн татӑлса.
Мёншён тупӑнтӑн, асапӑм -  тертӗм? - 
Тыткӑнран пулмарӗ хӑтӑлса.

* * *

Паян кун ӗнерхи пулаймасть,
Унӑн хӑйӗн манмаслӑх илемӗ.
Чун ыран та, нихҫан та шӑнмасть: 
Ялкӑшать унӑн ҫутё хёлхемӗ.
Иртсе кайнӑ пулсан аякран...
Кӑмӑла ҫӗклесе шуйхатмастӑм.
Кӗр ҫулҫи халӗ эпӗ сӑнран -  
Ҫук, иртнишӗн ҫапах кулянмастӑп.

* * *

Шаргламара
Ӳпӗнсе утать пӗр ватӑ.
Кёрӗк ҫухи те ӑшӑтаймасть 
Тинех ӑна.
Ай, вернисаж, тыткӑнлатӑн эс.
Курӑр
Ҫарамас хӗре,
Хитре пӳ - силлӗ пикене.
Ана кӑрлач сивви те хӑратмасть: 
Выртать хёр юр ҫинче.
Вӑл сывӑ.
Илемлӗ ҫамрӑклӑх 
Хӗле парӑнгарать.

Сукмак утнӑ май хӗресленчӗ. 
Чӑрмантарчӗ утма катӑркас. 
Пилешӗн тумтирӗ хӗмленчӗк, 
Лутӑрканчӑк алкаллӑ сӑрка.
Эп ҫӑмӑл сывлатӑп кёр кунӗн 
Ват юманлӑх кӑларнӑ шӑрша. 
Чӗреҫӗм таппийӗ те кунё.
Йӑлт лӑпланнӑ хӗл умён ӑрша. 
Сана ӑсататӑп, вӑрманӑм,
Ай пёртен-пӗр савни кайнӑ пек. 
Нихҫан та ӗлккенлёх курманнӑн, 
Мал ҫул тытнӑ хастар кайӑк пек. 
Хитре йывӑҫ хӗмӗ -  пушар,
Хёвел пуҫӗ чӑмӑр вут-шар.

* * *

Икӗ питлӗ ҫын 
Уйӑхпа хӗвел пек:
Ун пёр пичӗ ӑшӑ, тепри - сивё. 
Хӑрах куҫӗ -  чапрас,
Тепри -  улшуҫ.

Йӑптӑх тӑкнӑн ҫап-ҫамрӑк тирек 
Хаваслӑн силлет шурӑ мамӑк.
Шаккатӑп хуллен тумтире,
Ҫур юрлӑ ҫанталӑк.
Вёлтӗр -  вӗлтёр чечек тытнӑскер, 
Сухаллӑ, телейлӗ ӳнсрҫӗ,
Хирпе - улӑхпа туслӑскер,
Ман ёмётшён кӗчӗ.
Умра -  шурӑ мамӑк -  кӗтрет,
Асамҫӑ ӑна ӳкерет.

* * *

Алӑкна эс ҫакнӑ пуль ҫӑра,
Хунӑ пулё хаяматлӑ сӑлӑп.
Тем уҫасшӑн хупӑннӑ чунра 
Чупкалатӑп ӗнтӗ эпӗ кӑлӑх.
Вӑхӑт-вӑхӑт: «Эпӗ сан», - теме 
Хӑяймастӑн темӗншён, хӑлатӑм.
Ҫӑкӑр ҫеҫ-и кирлӗ этеме?
Эсӗ манӑн хаклӑ шоколадӑм?

* * *

Эс кантӑк хуппине силлерён, тӑрпалтай, 
Ман канлӗ ыйхӑма кӗрсе вӑратрӑн.
Лаш! хуҫрӑн та хускалнӑ турата -  
Пӗр пёчӗкҫӗ йӗрке ҫуратрӑн.
Пур сасшӑн тав, чарусӑр ҫил, сана,
Эп вӑйлӑ ҫын эс тухнӑ тухманах.

Кайрӑн.
Нихҫан таврӑнми шухӑшпа 
Утрӑн эсӗ.
Айӑп тупрӑн манра.
Сан чуну ҫавӑнпа вӗчӗхет,
Кӑмӑлу шурлӑх пек йӳҫӗхет.
Эпё вара -  сӑрӑсти -
.Сан сӑнна кёмӗлпе халь чӳхетӗп.
Куҫусен кӑварне ӳкеретӗп.
Сӑмахсем шыраса хӗмленетёп.

* * *

Сан валли антартӑм эпё ҫутӑ ҫӑлтӑр тӳперен, 
Куҫусен ачаш хёлхемӗ питӗ -  питӗ чипертен.

Ман парнеҫӗм кӗҫӗр акӑ -  сӑмса тутӑрё кӑна, 
Канвапа тӗрлерӗм вёттӗн эпӗ саншӑы ҫеҫ ӑна.
- Ҫырларан та, канфетран та илёртӳллӗ сан 

туту,
Йӑрӑс пӳллё, эс савниҫӗм, килӗшӳллӗ- ҫке утту.

Сывлӑша касса вӗҫесшӗн кайӑк евӗрлё хӑват 
Пулнӑран сана чӗнетӗп: «Эсӗ кӑйкӑрӑм, хӑлат». 

Хаклӑскерӗм, халь кӗретпёр ҫутӑ кантӑклӑ 
киле,

Аннерен илтесчӗ пирӗн чи сӑваплӑ пехиле.

Вилсе шыратӑн эс юр пек тасалӑх 
Ху вараланӑ хыҫҫӑн ун ятне.
Ял халӑхӗн ҫӑварӗ ҫил хапхаллӑ:
Вӑл чёррик! чӗррик! уҫрӗ алӑкне.

Шурӑ роза эс татасшӑн ӗмӗтре,
Пурнӑҫра ҫакланчӗ темёншён хури.
Мӗн куратпӑр вёҫём эпӗр сӑн-питре? 
Ӑраскаллӑ чун пуянлӑхӗ пурри.
Турилкке ҫине хумастӑн илеме,
Шурӑ роза -  пӗр самантлӑх киленме.

* * *

Ӑсататӑп эпё сивӗ хӗл кунне, 
Тӗнкӗл-тӗнкёл! саслӑ ҫитрӗ ҫуркунне.
Мён тери илемлӗ, савӑк ҫут тӗнче,
Ман ҫӳрес килмест-ҫке, тусӑмҫӑм, пӗччен. 
Шӑнкӑр -  шӑнкӑр шывӗ урамра юхать, 
Ҫутӑ уйӑх ӑшшӑн тӳпере пӑхать.
Лайӑх, чун савниҫём, ҫӳреме ҫӗрле, 
Кайӑксем юрлаҫҫӗ пирёнпе пӗрле.
Мёншён пулаймастпӑр юнашар ялан? 
Тунсӑхлӑн ҫӳретпӗр, тусӑм, санпалан. 
Тӗнкӗл-тӗнкёл! саслӑн ҫитрён ҫуркунне, 
Ӑнлансамччӗ эсё сарӑ хӗр чунне.

Эп санӑн шурӑ пӗлӗтӳ пуласшӑн, 
Эс ҫӳлелле тинкернине курасшӑн. 
Эс сивё ҫил улавӗ ҫеҫ пуласшӑн, 
Сан хӑлхусем тимленине туясшӑн. 
Эп ӳкнӗ ҫӗрӗ пек кӑна пуласшӑн, 
Кам тупакан ачашлӑхне туясшӑн.

* * *

Салхун,
Йёпхӳн
Курӑнакан сӑнар -  
Шупкалнӑ ҫулҫӑ пӳлёхё -  
Паян каяс хӑна.
Ҫатма ҫулсен картламӗнче 
Кулянӑҫӑм тулать.
Палтӑртатаҫҫӗ ҫулҫӑсем,
Чун тунсӑхӗ юлать.

Ҫилхӑван ҫилсем,
Ш артлама ҫилсем 
Ӳлеҫҫӗ, ӳлеҫҫӗ, ӳлеҫҫӗ.
...Эс ҫеҫ шарламастӑн.
Ма куҫӑмсӑр эс?

35



Вӑрман хёрри кӗреннён шупкаланчӗ.
Сӑртсен тӳпи пёр курӑксӑр, ҫара.
Сап-сар хӗвел пуҫне хуллен кӑларчё,
Тётре йӑсланчӗ тарӑн ҫырмара.
Кӗтӳҫ пушши шарт-шарт! туса сас начё, 
Нӑрт-нарт, най-най, шимп-шимп! ҫеҫ таврара. 
Кун пуҫланать. Епле ялйышӑм харсӑр,
Ӑҫтан тӳсем ӑна эп мухтамасӑр.

* * *

Киремете чӳк тунӑ манӑн халӑх.
Халь те пулин кашлать курпун йӑмра. 
Ҫынсемшён йывӑҫ, тен, асамлӑ палӑк:
Ӑна тытсан, асаплӑ пек чунра.
Ун тавралла хунать вӑрман, туйралӑх,
Колхоз хӑмли ӳсет, ав, айлӑмра.
Хӑлаҫланать умра ҫап-ҫахмрӑк хырлӑх,
Канма епле аван, пӗлсемччё, ырлӑх.

* * *

Ҫунчӗ-ҫунчӗ вутӑ-шанкӑ,
Ашӑнмарё пӗчёк ҫурт.
Ҫункӑҫӗ сӳнсен те шанчӑк 
Хӗмлентерчӗ икё хут:
Шӑпӑр -  шӑиӑр кантӑк пӑрё 
Юхрё кӑпӑклӑ пӑспа,
Кёҫёр ӑшӑ ҫумӑр ҫурӗ,
Шӗпӗртетрӗ сасӑпа.
Чӗремре -  шӑранчӑк вут,
Ҫилҫунатлӑ ҫӑмӑл ут.

Сыхлавҫӑ пур хӑш ҫыннӑн юнашар,
Вӑл пулнӑ чух курмастӑн эс типшар, 
Сӑнарлӑ сывлӑш евӗр ҫав мӗлке, 
Сӑпайлӑ, шурӑ, питӗ те ӗлккен. 
Хушмасть сана чупмашкӑн сӗм - ҫӗрле, 
Тухсассӑн та -  утать-утать пӗрле, 
Ярасшӑн мар ҫумма вӑл усала, 
Ҫӗнмешкӗн вӑйӗ пур-тӑр «сухала».
Кам Пирӗштисӗр -  йывӑр кӗрешме,
Сан Эсрелпе те тивӗ ӗрлешме,
Шав ҫулӑхасшӑн сӗмсӗррӗн Шуйттан, 
Ху тӗллӗн ҫеҫ чупатӑн эс, утан. 
Кӗресшӗн ӑш-чикне Вёреҫёлен,
Асасшӑн арҫынла санпа Ҫӗлен, 
Сыхлавҫӑсӑр кӗретӗн ҫылӑха,
Манатӑн тимлӗхе те ҫынлӑха. 
Хӗр-Пирӗшти ҫиҫсен те юнашар, 
Пӗлеймӗн, тусӑм, пулӗ-ҫке типшар.
Эс ытларах шансамччӗ пӗр хӑвна, 
Ҫӗнтерӗн тетӗп пур хаяр ҫынна.

Вӗлтёр-вӗлтёр сарӑ ҫулҫӑ, 
Щӗпӗлкке ҫавра,
Санпалан эп куҫа-куҫӑн 
Ылтӑн тухӑҫра.
Кӳренӳсӗр -  хусканусӑр 
Ӳкрӗн пахчана.
Васкаса ҫитсе, тен, уссӑр 
Пӑсрӑн таврана?

Тӑхтасам, - тесе сӗнесшӗн 
Темшён эп сана.
Ватӑлас килмест мӗскершён?
Пул кӗтмен хӑна.

* * *

Хӗвелпе ҫӗр -  пӗлӗт -  
Ытамёнче эп.
Савнипе пур тӗлӗк -  
Ҫуткамёнче эп.
Ҫак тӗрлӗ савӑшун тивлечӗ -  эс, 
Ман ытамра, - тёнчеҫӗм, халё эс.

Вылятӑн эс манпа юри.
Санран вӑлтса пӗлме ҫук: уссӑр. 
Анчах мӗн-ма пӗрне-пёри 
Ҫухатасран хӑратпӑр шутсӑр?

Пӗлӗт татӑкӗ -  кив аҫлӑк. 
Шӑтӑк-шӑтӑк каҫ маччи.
Уйӑх хӳхӗм те мӑнаҫлӑ,
Пур-тӑр тейӗн ун каччи.
Ман вара тем анлӑш хирӗн,
Кӳлӗ тулнӑ пек, суран.
Ӑмӑр тӳпене -  кӗҫ сирӗн,
Ыйхӑ ҫук ыратуран.
Ҫӗлесе пин саплӑк лартнӑ 
Пулё санӑн чӗрӳне.
Эс мана хӑҫан юратӑн?
... Иртрӗ сарӑ кёркунне.

* * *

Эс пулмасаы, эп сармӑттӑм ҫунат, 
Ҫурхи кунра чечек шӑтмастчё сансӑр. 
Йӗрке те ҫырӑнмастчё-ҫке асапсӑр,
Эс пуррипе, савни, кӑвайт ҫунать.

Савӑнӑҫ мӗнне пӗлменлӗх мар ҫынра: 
Ёҫнё чух «ӗҫтеш» нумайӑн шутсӑр. 
Хурлӑх пуснӑ чух-тӑванлӑх пит сайра, 
Пурпёр йывӑр пурӑнмашкӑн туссӑр.

Эс юрӑ пиллерён, тавах.
Кайсан та эс ҫӑлтӑр хӑвартӑн. 
Илмерён пурне те ҫапах...
Тӗнчесӗр епле пурӑнатӑн.
Ирпе вӑратать сар хёвел,
Сан пек чуптӑвать алхасуллӑн.
Вӑлах пуль кӗрет ман хӗве,
Хӗвелсӗр сӳнет ӑшӑ кулӑ.
Эс панӑ вутчуль евӗрлех,
Метеор пек пулӗ кунҫулӑм.
Манпа эс утатӑн пӗрле,
Сӳнмест ҫавӑнпа ӑшӑ кулӑ.

***■

Ҫывӑхрах ялкӑшать вутлӑ ҫиҫӗм:
Чун сӳлет, шикленетӗп пӗччен. 
Пёлӗтсен ҫук хӗрри. Пур-и вӗҫӗ ? 
Кӗҫ сӳнессӗн-пӗтсссӗн тӗнче.

Ай, тур-тур, ай, хӑратӑп, хӑрушӑ, 
Ӑҫтарах ӑшӑ, хӳтлӗх тупас?
Эп кӑна. Уй чӗрчунсӑр, пуш-пушӑ. 
Ҫиҫӗм ҫеҫ манпала тан чупать. 
Уртӑнасчӗ кӗпе аркинчен хӑть.
Н ачаш ытама йӑпшӑнас.
Ку самант та гелей кунё вӑхӑт,
Айӑп пулӗ, ҫапах йӑнӑшас...
Ай, тур-тур, мӗн каларӑм-ха? Ҫылӑх. 
Чӑрсӑр шухӑш ҫиҫменччӗ пуҫра. 
Санпалан, мӗн тӑвас тен, эп ҫывӑх. 
Юнашар, акӑ, иккён -  уйра.

Ылтӑн ҫӗрӗ, кӗмӗл ҫӗрӗ кирлӗ пулӗ пӳрнене,
Эп ӑна санран кӗтеттӗм тӑхӑнасшӑн пӳрнине.
Питӗ шавлӑ туй кӗрлерё эп ҫуралнӑ ялӑмра,
Пётӗм ҫын мана шелленӗ, эс хӗрхеннӗ пуль, 
йӑмра.
Урӑх хӗр йӑл кулнӑ майӑн шур пӗркенчёк айёнче 
Эпё ыйхӑсӑр хӳхленё ҫухатушӑн ҫӗр ҫинче.
Уйӑх шӑппӑн-шӑппӑн шурё, ылтан ҫӗрӗ кусрё 
пуль,
Ҫурҫёр ҫилӗ шухӑ вӗрчё, шур пёркенчёк вӗҫрё 
пуль.

* * *

Ҫавраҫил кускалать кӑлтӑрмачӑн,
Ҫил ачи ҫаврӑнать карусель.
Васкаса шур сухаллӑ кӑрлачӑн 
Тумаллах сивӗ хӗлӗн ӗҫне.
Шӑннӑ кантӑк ҫине пӑхнӑҫемӗн 
Эс куратӑн тутар тӗррине.
Ҫурҫӗртен тӑсӑлан вӑрӑм ҫемӗ 
Пӗлтересшӗн соло пуррине.
Ҫак чарусӑр тавралӑхӑн вальсӗ 
Вёҫсёр-хӗрсср пластинка пекрех:
Чарӑнмасть шурӑ-шурӑ хаваслӑх,
Хӗл вӑтаннӑн юка вӗҫтерет.

Кун ӑмӑрланчӗ ҫичӗ ютӑн, 
Тӑванччӗ вӑл манпа хӑш чух. 
Пӗлмен, ҫанталӑк ман пек кутӑн, 
Ун еккине тупмашкӑн ҫук. 
Пуҫҫаптарасшӑн, кур, юнтармӑш, 
Мана хӗвел те ӑнланмасть. 
Текерлӗк эпё, ӑшҫунтармӑш,
Куҫ хӳрипе те кӑшт пӑхмасть. 
Пӗри те хёрхенмест -  савмаҫҫӗ, 
Манран ҫил-варкӑш та тарать.
Эп пуррине мӗн ма курмаҫҫӗ? 
Хӑҫан телейӗм таврӑнать?

Учитель

Учитель шкула манаймасть,
Унта унӑн ёмӗрӗ иртнё.
Пёри те асран тухаймасть, 
Вёрентнё учитель, вӗрентнӗ:
Ачан ашшӗпе амӑшне 
Ун хыҫҫӑн тата тепӗр сыпӑк. 
Кӗретчӗ кашни ҫын ӑшне, 
Учитель пуриншӗн те ҫывӑх. 
Сахал-и чарусӑр ача,
Ӳркевлӗ ача тем чухлё.
Ёҫлетчё учитель анчах...
Сӑваплӑ ун пурнӑҫ кунҫулӗ.

Те йӳҫӗ пыл ҫие-ҫие ялан 
Пылакпала хӗрхӳ мӗнле чухлатӑп. 
Сӑн шухӑшлӑ кӑштах ҫавӑнпалан, 
Йӗпхӳ кӗр кунӗ пек салхун кулатӑп. 
Сап-сарӑ ҫулҫӑсем ӳксен ҫӗре 
Вёсен кӗске кунҫулӗшӗн уйлатӑп. 
Ӗлккенлӗх питӗ вӑхӑтсӑр ҫӗрет.
Те сӑлтавпа, те нимсӗр кулянатӑп. 
...Ҫапах сан сассуна тимленӗрен 
Хам ҫӗр ҫине ҫуралнине манатӑп: 
Чарлан пекех вӗҫетӗп тӳпере, 
Кулатӑп эпӗ те, хавас кулатӑп.

* * *

Пӗлтӗрхи ларман юра итлетӗп, 
Ҫырӑнман ӑшри кӗвве тимлетӗп, 
Курӑнман ҫӑлтӑрӑма уйлатӑп, 
Тӗмсӗлмен чечек ҫинчен шутлатӑп, 
Таптаман сукмакӑма хыватӑп, 
Тӗлленмен тӗлӗкӗме саватӑп.

* * *

Эс тӗксӗм кантӑк куҫӗ пек,
Эп тасатап сана канмасӑр.
Мӗн ҫутални -  телей-сипет,
Хӗвел кураймӑп эп те сансӑр.

N1/ ^'Т4 'Т4 -Т4

Ҫирӗмри нар питлӗ яшсене 
Хӗрӗхри ҫы н .ватӑ  курӑнать.
Аллӑра чун шӑратать сонет,
Утмӑлти те -  улттӑра кӑна.

^  ^  ^>ТЧ /|ч

Хаваслӑ кун йӳҫенкике упранӑн 
Паянлӑха та кӗртрӗм асӑма. 
Тӳрленмелле ҫапах мӗнпур суранӑм:
Кун календарӗ каймӗ тӑсӑма.
Кӗҫ вӑхӑт шунине пачах сисмесӗр 
Сана ыталӑп эпӗ айванла.
Эс пулӑн хӑвӑнра, манра та -  эсӗ, 
Пӗрне-пӗри ҫеҫ пирӗн тупмалла.

^  ^'Т' 'Т* 'Т'*

Куҫусен кӳллине эпӗ путрӑм, 
Шутламанччӗ вӑл тарӑн тесе,
Ман унта кӗрес марччӗ те урӑх, - 
Эс кулатӑн каллех илӗртсе.

* * *

Кунҫул ҫиппи, ай, ҫӑрхаланчӑк темшӗн. 
Вӑл сӳтӗлет те -  татӑлать хиврен. 
Васкать ҫӑмха ҫӑва ҫине ҫитесшӗн,
Илсе каять вӑл пирӗн ӗмӗре.

44



Кунҫул ҫиппи, ай, ҫӑрхаланчӑк темшӗн. 
Вӑл сӳтӗлет те -  татӑлать хиврен. 
Васкать ҫӑмха ҫӑва ҫине ҫитесшӗн,
Илсе каять вӑл пирӗн ӗмӗре.

\1/ N1/ N1/
тргтргтрг

Хырӑм хыҫҫӑн ҫӑкӑр ыйтнӑн 
Чупӗ тетӗн-им каҫан?
Магомет хӑй утӑм тунӑн 
Эп пӑхатӑп сан куҫран.
Мӗн кӗтни те саншӑн паллӑ:
Виҫ сӑмах кӑна кала.
Чӗнмесен те -  пулӑп халлӑ,
Хытаратӑп кӑмӑла.
Пурпӗр ман патах килен,
Ытамрах пӗрле вилен.

* * *

Эс чӗртнӗ каҫ сӳнсессӗн,
Мёскер тӑрса юлать? - 
Пушанӗ чун чӗресӗ.
Ӑна кам тултарать?
Сӗм тӑлӑх юлӑп эпӗ 
Тӳпесӗр татӑлса.
Ҫухалӗ пурнӑҫ шепӗ, - 
Манран эс уйрӑлсан.

^  ^/уч

Манпа сан ӗмӗлкӳ те ҫывӑхланмӗ, 
Тӳпепелен ҫӗр пӗрлешмен пекех.
Пире халь тин кунҫул ҫиппи ҫыхаймӗ, 
Апла пулсан, тӗл пулмӑпӑр текех.

Ф Ф Ф

Лашине тӗрӗс тытрӑм тесе,
Ҫунине кӳлме пӗлтӗм тесе,
Ҫулӗ ҫывӑх та тикӗс тесе,
Сулнӑка сулӑнмастпӑр тесе,
Юр ҫутиллӗ каҫ сӗмӗ тесе,
Кил тӗлне уйӑх ҫакнӑ тесе 
Эп шутланӑ.
Лашине тӗрӗс мар тытнӑ эп,
Ҫунине урӑхла кӳлнӗ эп.
Ҫулӗ пулнӑ ытла аякра,
Шуҫ тупань пулнӑ ман -  сулнӑкра.
Эп пӗлмен тӗттӗм каҫ ултавне,
Ш аннӑ ҫеҫ кӗмӗл вут тӑхрине.
Уйӑха, хӗвеле уяман,
Шутласан, сахал мар йӑнӑш ман.

* * *

Ш ӑпчӑка ырла-ырла поэт 
Манса кайрӗ харсӑр шапана. 
Ҫӗрӗ-ҫӗрӗпе юрлать дуэт,
Тенор сасӑ тыткӑнлать мана.

Кӗр пӳрте.
Алӑк тӑпси чӗриклетет, кӗтретӗм:
Вӑл саншӑн тилмӗрет.
Юншӑхлать ялан.
Ан кӳр
Йӗп куҫӗ пек ҫеҫ шанчӑк,
Мана юратакан.

^  ^

Тӳрмен чӗлхепелен тӑшман пуҫтартӑм, 
Тӗп-тӗрӗс сӑмахпа -  тӑван-пӗтен. 
Тӳррен касса тӳре-шара пуҫтартӑм, 
Никамсӑр юлтӑм халӗ чӗмсӗртен.

* * *

Ҫутӑ те ҫӗр тӗслӗ пулакан,
Сахалрах ӑна асӑрхакан.
Е ӑна курма та кирлӗ мар-тӑр, 
Йӑмӑхтармӑш мар-и йӑлтӑр-ялтӑр? 
Астуса юлать ҫав тӗсекен,
Ҫӑлтӑрӑм, ҫиҫен ялан ӗлккен.
Сӑнлама ҫитмест сана ман сӑрӑ,
Ҫутӑ сапалать те ӗнтӗ ӑрӑм.

' Т -  'Т' 'Т>

Тараса пурах-тӑр ӑшӑмра,
ЭВМ е сисӗм-калькулятор...
Ҫак анчах-к пирӗн хушӑра? 
Шухӑша тытать тата локатор. 
Хурлӑха пӗлеттӗм малтанах, 
Ш ӑпуна та эпӗ чамаланӑ.
Йывӑр чух килеттӗм пуль аса, 
Чӑн, ҫакна та тӗрӗсех ӑнланнӑ. 
Мӗн кӑна илтмен эп, мӗн пӗлмен, 
Халиччен санран ма сивӗнмен?

^  ^/Т\

Ш ӑрӑхра ҫӳретӗп тӑманра, 
Ш ӑплӑхра шӑв-шавлӑх пур манра. 
Уярта та - ҫумӑр тенӗшкел, 
Кутӑн-пуҫӑн ӑсӑм мӗнешкел. 
Ҫуклӑхра куратӑп пуррине,
Усалта -  илемлӗх туррине.
Кӑмӑл аслӑ, ик енчӗ - ҫыран,
Эп каҫатӑп кӗперпе ҫуран. 
Чарӑнатӑп хӗрлӗ тӗспелен, 
Утӑмлатӑн эс симӗспелен.
Чул ҫинчех сан курӑнчӗ яту, 
Килчӗ-шим ик енлӗ юрату?

Инҫетлӗхре эс ҫывӑх курӑнатӑн,
Куҫ умӗнче те -  питё аякра.
Вилетӗн, чӗрӗлетӗн, пурӑнатӑн...
Эс, кайнӑскерём, юлнӑ-ха манра.
Мӗлт! мӗлтлетӳҫӗн хӑш чухне чӗпкуҫӗн 
Лап сӳннӗ евӗрех-ҫке туйӑнан.
Ҫунмастӑн эс пӗр тикӗссӗн те уҫҫӑн,
Сан еккӳпе сывласчӗ пӗр кана!
Эс, шутласассӑн, манӑн ӑрӑс ӗнтӗ,
Ҫап-ҫутӑскерӗм, ылтӑн, кӗмӗл, ӗнчӗ.

Пыл хурчӗсем пулайнӑ ав сӑрка,
Мӗн пысӑкӑш пуҫтарӑннӑ ҫӑмха.
Салатакан та, имӗш, хурт ами,
Тур пулӑштӑр -  синкерлӗ самани.

* * *

Эс хӑвна пӑхманшӑн шутсӑр ан ҫиллен, 
Ан пулсамччӗ уншӑн наркӑмӑш ҫӗлен».

Эп пулсан та пулӑп саншӑн Аҫтаха,
Ун чӗлхи сӑннисӗр, калӑн, вӑл Така.
Мӑйракаллӑ Вӑкӑр евӗр ку чӗр чун,
Пур-ши унӑн чунӗ, пур-ши унӑн юн?
Арӑсланнӑ майӑн, тейӗн: чӗр Шуйттан,
Крокодил те пула? Бегемот - гигант?
Эсӗ пӑхмасассӑн пулӑп эп Ҫӗлен,
Ҫакӑн пек савнишён шутсӑр ан ҫиллен.

Такӑрланнӑ ансӑр вӑрӑм ҫул, 
Тӗксӗмленчӗк ылтӑн тӗслӗ ҫулҫӑ. 
Кантӑк тӑрӑх юхрӗ сив куҫҫуль, 
Кӑмӑлӗ ҫак кунӑн пурпӗр уҫӑ.
Пулнӑ ӗмӗр чыслӑ кӗр хӑни 
Пӗтӗм ӗнерлевҫӗ те ӳнерҫӗ.
Кӑмӑллӑ ӗлккеншӗн ӑнтӑлни,
Евӗк чунлӑ ҫулҫӑллӑ ӳкерчӗк. 
Пӗчӗкҫеҫҫӗ ӑмӑр пир ҫинче -  
Ман ҫӗр-шывӑн шӑнӑҫнӑ кӗтесӗ.
Пур салхулӑх, савӑнӑҫ. Кичем.
Кӗр сӑнарӗн тӗксӗм ҫичё тӗсӗ.

* * *

Калас сӑмахӑм ҫитрӗ-ши вӗҫне?
Е хапӑл мар чун сӑвӑлӑх ӗҫне?
Тӗпп! тӗппӗр-тӗппӗр! иртнӗн шухӑ ут 
Эс сӳнтӗн-шим, ҫыраслӑх, ҫулӑм-вут? 
Мӗн пулчӗ ҫӗмӗрт ҫурнӑ чӗреме?
Вӑл нӑйкӑш, нишлӗ, халсӑр чӑмӑркка. 
Сип-сивӗ, юншӑх, хӗмсӗр, хӑлтӑркка. 
Мён пулчӗ ҫыншӑн ҫуннӑ чӗреме?
Те парӑнасшӑн вӑл ҫурма ҫулта,
Поэзи картине кӗмесӗр сас,
Ҫитмесӗр ҫитмӗл ҫиччӗмӗш хута, 
Пулмасӑр этемле чунпа хавас.
Калас сӑмахӑм ҫитрӗ-шим вӗҫне? 
Пӑрахрӑм эпӗ сӑвӑлӑх ӗҫне.

'У

Ш ыв ҫикче куҫкёски-кӗленче.
Икӗ сӑн курӑнать тӗпӗнче.
Ю нашар ҫулҫӑ тӑкнӑ юман, 
Пуҫланасшӑн пӗрремӗш тӑман. 
...Шыв ҫинче - куҫкӗски-кӗленче.
Эс тӑратӑн ҫыран леш енче.
Пуҫ ҫине ӳкрӗ йӳҫӗ йӗкел. 
Ҫитеймерӗ, шутлатӑп, мехел.

* * *

Сирӗлчӗ хуллен сӗм-тӗттӗм, каркӑҫ, 
Аякра - хӗвел те т'ётём, арка.
Сӑрт ҫинчен эс пӗчӗкҫӗ кӑшкарӑн 
Курӑнатӑн, Шурӑ Шупашкарӑм. 
Атӑла тимлет эрешлӗ купол,
Хум ҫинчи чиркӳ ӗлккен, тӑп-тӑпӑл. 
Теплоход майлах -  шыври театр, 
Ачасен керменӗ питӗ капӑр.
Аурӑллӑ мӑнастырь тӳремӗ, 
Ҫӑкасарлӑ урамсен ҫеремӗ,
Ш ыв сиккиллӗ ытарми заливӑм, 
Садӑмсен илемӗ: груша, слива... 
Пурӑнатпӑр Шурӑ хулара,
Вӑл вӑрманлӑ, симӗс-ҫке ара.

* * *

Эсӗ ҫуккине пӗлес пулсассӑн 
Эпӗ типӗп хӑмӑш тӑрри пек,
Шӳрӗ пек ҫеҫ шӑхӑрӗ ман сассӑм. 
Эп телейлӗ эсӗ пуррипе.

Ҫеҫпӗл, ҫитрӗ санӑн ӗмӗтӳ: 
Кӗнекеҫӗсем тем чухлӗ пирӗн.
Тен, ҫӗрмен те пулӗ-ха ӳтӳ.
Эс пӗлсемччӗ, халӗ пурнӑҫ ирӗк. 
Калаҫатпӑр хамӑр чӗлхепе 
Пӗтӗм халӑх илтмелле хӑюллӑн.
Эс хӑварнӑ ҫулӑмлӑ хӗмпе 
Пирӗнте юрлать вӑрман та улӑх. 
«Хурлӑх чулӗ ҫакнӑ» тенипе 
Килӗшмерӗ паянхи хӗрарӑм.
Вӑл ӳнерҫӗ, тухтӑр та поэт.
Уншӑн хаклӑ ӗҫлӗхӗн шыравӗ. 
Чӑвашра ӳсеҫҫӗ чечексем,
Харсӑр ҫеҫпӗл, эсӗ те хӑрмарӑн. 
Пурӑнатпӑр ӗҫлӗ чӑвашсем,
Пирӗн йӑхӑн кӑкӗ шутсӑр тарӑн.

Урамра ҫавӑрттармӑш тӑман, 
Чун-вӑркамӑш, эс мӗншӗн айван? 
Ытлашши те шанатӑн хӗле,
Вӑл астармӑш, вӑл пӳтсӗр мӗнле. 
Юр ҫинче -  икӗ йӗрччӗ ҫӗрле, 
Шӑлчӗ шелсӗр юка ир енне. 
Ҫил-тӑманӑм, хӳхлеччӗ пӗрле,
Эп ҫухатрӑм ҫёркаҫ савнине.

Сутмаҫҫӗ пасарта ку кӗтесе,
Ӑна илмешкӗн кирлӗ мар лицензи.
Ун хакӗ ҫук пӑхмашкӑн тӗсесе, - 
Укҫасӑрскер, усламсӑр вырӑн ӗҫӗ.
Эп сансӑр санпалан - ҫак хӑтлӑхра,
Шыв, сывлӑш, ҫӑкӑр, тен, кӗслемҫӗм -  эсӗ. 
Чун шӑплӑхпа пӗр кӗвӗллӗ кунра 
Каймастӑн, тусӑмҫӑм, ӑша кӗмесӗр.
Улшуҫӑн эп курмастӑп сан сӑнна,
Ултавҫӑн, ҫуратуҫӑн та эшкерӗн. 
Тӑванӑм-паттӑр: аякри хӑна,
Сӑмахӑм тӗнчинчи куҫсен сенкерӗ.
Тасалӑха савайнӑн ӳнерте -  
Вӗр-ҫӗнӗ шурӑ хут, пӗрремӗш юрӑм, 
Сукмаксӑр-ҫулсӑр, йӗр те ҫук ҫӗрте 
Ҫыртарнӑн тунсӑхпа телейлӗ юрӑ,
Утатӑп шухӑшпа санпа хирте.
...Никам та туянмасть ман йӗркеме,
Мӗн тупӑшӗ парайтӑр туйӑм вучӗ. 
Пӗриншӗн вӑл -  вӗт-шакӑр чӗркеме, 
Теприншӗн -  пӗр ҫӗре тухмалӑх хучӗ.
Мӗн чухлӗ йӳнӗ сӑвӑ кӗнеки -  
Чӗремшӗн хаклӑ ҫырнӑ хут тӗрки.

* * *

Ҫип ӗмӗрё ялан тӑлланчӑк,
Пӗр вӗҫӗм тӗвӗллӗ, чӑлханчӑк.
Хӑй шутсӑр хаклӑ пурпӗрех:
Ҫип кирлӗ пӗтӗм ҫёвӗре.

Тахҫанах юрламасть сарӑ кайӑк, 
Уншӑн йывӑҫ турачӗн ҫук айӑп, 
Хӑрнӑ пирӗн умри хурама,
Чёвӗл сасӑ тухмасть урама. 
Шӑпчӑк кайӑкшӑн лартрӑм йӑмра 
Юрӑпа вӑранма ирсерен.
Вӑл вӗрентё ачашшӑн ырра,
Кӗвӗ майӑн вӑрантӑр сирень. 
Йывӑҫ кирлӗ мӗнпур таврара, 
Кайӑк-кӗшӗк юрлатӑр, ара.

* * *

Ытла ансат тӑман асать.
Ҫанталӑк ӳсёр-пӳсӗр.
Ман тӑнлавра хёл алхасать, 
Ҫӳҫ-пуҫ шуралчӗ кӗҫӗр,
Ҫӑва-ҫура, кёркуннене 
Иӗркеллӗн ӑсатмасӑр 
Ҫитерчёҫ сивё хӗл кунне,
Ларатӑп ӑнланмасӑр.
Шап-шурӑ, кӗмӗл ҫӳҫлӗскер, 
Пӑхатӑп кукамайӑн.
Пӗр ватӑскер, пӗр ҫамрӑкскер,
Ах, пӗртте ҫук ман айӑп.

Шкул вёрентни килет хӑш чух ■ аса: 
«Спираль вӑл - ӗмӗр евёрлӗ, ачамккӑ, 
Ик вӗҫӗ унӑн пырӑ явӑнса...»
Халь темшӗн каялла куҫасшӑн акӑ. 
Прогресс та диалектика ҫукран 
Пӑхатӑп хыҫала теме чухланӑн. 
...Ҫӳретпӗр халиччен утса ҫуран,
Нимех те ҫук-ха мухтанмашкӑн манӑн. 
Чим, ыттисем курман-и ӑраскал? 
Ҫыравҫӑсем унччен те йышлӑ пулнӑ. 
Тивлечӗ пулнӑ, тен, вёсен мӑскал? 
Ахальтен мар Миттан чыс-сумӗ юлнӑ. 
Ытла та хаклӑ ят хӑварасси 
Е юлмасса та вӑл пачах пултарӗ... 
Истории пур ӑна хуратасси,
Ятсем ҫухалчӗҫ, тӗлӗк пек, мӑнтарӑн. 
Талант шыратӑр ҫамрӑк ӑрура 
Ҫухалнисен йышне шута хумасӑр. 
Мёнчуль чӗлхеҫӗн ӗмӗрё хура,
Пире те тинкеретӗр халь шанмасӑр. 
Тӑван сӑмахшӑн тунсӑхлакана 
«Эс националист» теме пӑхатӑр.
Ку ёнтӗ вилӗм суннипе танах:
Чӗлхем вӑй илесрен епле хӑратӑр. 
Пусахласа вӗрентнӗ чӗлхене 
Ӑша илесшӗн тапаҫланчӗ халӑх.
Те хамӑра кӑна килет хӗне?
Пуҫ каҫӑртса ҫухалчӗ пур сӑпайлӑх. 
Политика хӗрарӑмшӑн ҫичют.
Ман пурнӑҫ - ҫепӗҫ юрату, ачашлӑх. 
Кӑнттам чӗлхешӗн пӗтеретӗп хут, 
Кӗрешӳре таптанчӗ ҫутӑ яшлӑх.
Ӳнер ҫынни ҫурма ӑслай пекрех,
Те утнӑ чух та ҫырнӑран темтепёр.

Е аташать пек сӑвӑҫ сӗмлӗхре,
Кӑшт тайӑлнӑ пекрех, чӑнах га, эпӗр.
Темрен тӑвассӑн темён тӗнчере 
Патваррӑн, кёрешӳҫӗн курӑнатпӑр.
Ҫунса кӗлленчё чӑнлӑхшӑн чӗре,
Пёрех чӗлхешён вёҫӗмсӗр ҫунатпӑр.
Эс аслӑ вырӑс чӗлхинчен кая 
Юлмашкӑн тивёҫ мар, тӑван сӑмахлӑх. 
Тӑвасшӑн халӗ те пире ая,
Мӑнаҫлӑхна кӑтарт-ха, савнӑ халӑх.
Вӑл ҫывӑрать-ха пирӗн юнӑмра 
Вӑраниччен чӑвашлӑхӑн хӗлхемё.
Йӑлтлатӗ ҫавӑ е паян-ыран,
Йӑл илӗ ҫӗнӗрен пётес чӗлхемӗр.

* * *

Эс -йӗплӗ чӗрӗп пек - ҫырлалӑхӑм-шӑлан.
Тен, тивӗҫ мар сана кашни тытса пӑхмашкӑн, 
Салхуллӑ ҫулҫӑ ӳкнӗ май килсе татмашкӑн? 
Сан ҫимӗҫне ҫиме хӑймасть иккен пӑлан.
Ах: «Йӳҫӗ! Йӳҫӗ!» -  тенӗ чух пылак ялан. 
Пыл тенӗ япала хёрхӳ кӑна е эрӗм. 
Ҫырлахрӑмӑр, шӑлан. кун пек шӑпапалан,
Эс мёншӗн йӗплине ҫапах та пӗлеймерӗм. 
Утатӑп сан патна куллен эп кёр ҫитсен 
Пёр шӑртлӑ илемне курасшӑн-йӑпанасшӑн, 
Пӑхатӑп чи малтан, ҫырлам, сана ҫисе,
Эс мӗншӗн тутлине пӗлесшён-ӑнланасшӑн. 
Вӑрманӑн тупсӑмне кирлех-ши чухлама? 
Страница юлтӑр, тетӗп, вулама.

Эп пулсассӑн кимё, эсё - манӑн хум: 
Путарас килмесӗр сунччӗ ырӑ кун, 
Вӗттён юхнӑ майӑн ан тӑрсам чӗвен, 
Ҫырана ҫитерччӗ, тусӑм, ерипен. 
Компасӑм пулсассӑн, эпӗ - ҫулҫӳрен, 
Ҫулӑм-йӗрӗм манӑн шутсӑр тёрлӗрен. 
Аташма ан парччӗ тӗттӗм ҫаранра... 
Пулӑшусӑр-мёнсӗр чӑнкӑ ҫыранра.
Эп тӗве пулатӑп, эсӗ ху -  пушхир, 
Инкеке, тархасшӑн, савнӑ тусӑм, сир. 
Касӑхса ҫитсессӗн шывсӑр шӑрӑхра 
Вӗҫтерме ан хӑйччӗ шухӑ хӑйӑра,
Эп -  клавиатура, иксӗмёр -  рояль, 
Юрӑ хывнӑҫемӗн янӑратӑр ял. 
Пулӑшасчӗ пирӗн пӗр-пёрне ялан,
Эп телейлӗ пулӑп, тусӑм, санпалан.

* * *

Чӗнеймӗп тин хӑтлӑ куна.
Эп туслӑ ҫаралнӑ кӗрпе:
Ун юншӑхӗ ҫывӑх чуна,
Тётрелӗх -  шап-шурӑ ирпе.
Ҫӳҫ тӑкнӑн ларать кукшапуҫ,
Ӑсатнӑн майлах ватлӑха.
Пулайтӑр кёр сӑнӗ улшуҫ - 
Кӗместёп каллех яшлӑха.
Ват ёмӗрӗн хӑйӗн илем -  
Кив ҫулҫӑн чаксассӑн та ҫул, 
Кӗтместӗп пурнасшӑн хӗле,
Кёр маншӑн шӑратнӑ сарҫу.

Пултӑн эс лӗпӗш, ҫункав.
Трагедии пёр пайӗ. Маэстро. 
Юлтӑн пӗр вӑхӑт ҫука,
Эс пуйрӑн та кайрӑн пӗр ӑстрӑм. 
Аван-ҫке ҫукпа-пурпала, 
Телейӗ-суйхи ҫурмалла.

Кам хӑйӗ ҫур килмест теме,
Вӑл сан пекех килет-каять. 
Калаймӑп эп сана темех, 
Шыв-шурлӑ кун иӗрех юлать.
Кам хӗл иртнишён тилмӗрет?
Вӑл сан пекех килет-каять.
Юр тунсӑхё юлать пёрех,
Тӑманӗ, сивӗ кун юлать.
Кам кӗр ҫитнишӗн эрлеыет?
Вӑл сан пекех килет-каять.
Сив ҫумӑр пурпӗр пӗрӗхет,
Сар ҫулҫӑн кӑмӑл тӑпланать.
Кам ҫу ҫитнишӗн савӑнать?
Вӑл сан пекех килет-каять.
Хӗвелӗ те пӗрех анагь,
Кун вӑрӑм, ӗмӗрӗ чакать.

-  Пур чухне Пурккалла,
Ҫук чухне Ҫумккалла 
Пурӑнсан пурнӑҫ пулмё, - 
Тееттён. -

Укҫуна перекетлӗ кӑна тыткала, - 
Тенине хӑлхана эп чикеттӗм.
Анне вёрентетчӗ ҫапла,
Ун пулнӑ укҫи те апла.

Эпир вӗрин сывлани,
Эпир ассӑн сывлани 
Ахаль пулӗ тетӗр-и,
Ахаль юлӗ тетӗр-и.
Хура халӑх хашлатни,
Хура халӑх ахлатни 
Ҫӗр ҫурӑкё тетӗр-и,
Йӗп куҫӗ ҫеҫ тетёр-и.
Асапӗ те кӳлӗ пек,
Хурлӑхӗ те тинӗс пек.
Чунра кӑмӑл ҫӗтӗлет,
Чунра тӑвӑл ҫӗкленет.
Пёви кайӗ татӑлса,
Тинӗс кайё сарӑлса 
Пирӗн вӗри куҫҫульпе,
Хура халӑх ҫиллипе.

Мӑнукпа вылятӑп сикмелле,
Унпалан ҫӗре шап! ӳкмелле,
Чикӗль-макӑль турӑмӑр паян,
Тивӗҫ ҫук пулмашкӑн ман наян.
Хулпуҫҫи ҫинче ларать мӑнук,
Авӑнатӑп эпӗ ух та ух!
...Ӑйӑр пек чупатпӑр пӳлӗмре,
Тӑлт! Тӑлт! Тӑлт! Тапса тухать чӗре.
Ватӑра та ҫамрӑкра - илем,
Вӑйӑ-кулӑ сапӑрлать киле.

«Саркайӑкӗ иленнӗн чунӑма 
Курам чӑнлатнӑн савнӑ ҫыннӑма. 
Илемлӗн вӗҫкелет, чӗвӗлтетет, 
Чиперлетет салхуллӑ сӑнӑма».

Эп юрлӑп теменччӗ садра,
Эп пулӑп теменччё саркайӑк.
Тем тупрӑм, пӗлместӗп, санра?
Юратнӑшӑн манӑн пур айӑп.
Пёрле, авӑнсан та турат,
Юрлаттӑмӑр чӗвёл те чӗвёл,
Тухатчё пуль кёвӗ те кӗвӗ,
Ик сасӑ -  ик тӗрлӗ, юрать.
Вӗрентрён мана юрлама,
Вӗрентрӗн мана юратма.

Эс килнӗ-ҫитнӗ туйӑнаттӑн 
Ҫанталӑк сапӑр вӑхӑтра.
Ҫил ҫапнӑ-ватнӑ хӑр туратӑн 
Юлассӑм ҫукчӗ пек шутра.
Кун, асӑрхарӑм, сусӑрланнӑ:
Тӑр! хуҫӑлнӑ хӗвел ури,
Йӑлт курӑнаҫҫӗ суранланнӑн 
Куҫ умӗнче, хыҫра пурри.
Мӗн йӑшнине, чӑн тухтӑр евӗр, 
Сиплекеленӗ хушӑра 
Мӗн ма-ши аманатпӑр хамӑр? 
Халь ӗнтӗркетӗп ӑшӑра. 
Ш ыратӑп хамшӑн та эмел, 
Пулсамччӗ, тусӑмҫӑм, кётмел.

^  ̂  Ф
/ 1 ч 7 1 ч / 1 ч

Хӑш чухне турат куҫҫилӗн, 
Ҫывӑхран е аякран,
Типӗ кунӑн та куҫҫулӗн 
Курӑнатӑн алӑкран.
Эс кайманшӑн-ҫухалманшӑн 
Пур-тӑр манӑн айӑп та:
Тивӑҫ пуль чӗре манмашкӑн 
Иккӗн ларнӑ вӑхӑта.
Ҫилпеле вӗҫтернӗ кӗлӗн 
Шухӑш сирӗлтёр тесен, - 
Урӑх юрӑ, урӑх кӗлӗ,
Пӳлӗме хуллен кӗрсем.
Умӑмра -  турат куҫҫи,
Пур-ши вӑл телей уҫҫи?

